Улсын Их Хурлын 2014 оны намрын ээлжит чуулганы Байгаль 
орчин, хүнс, хөдөө аж ахуйн байнгын хорооны 12 дугаар сарын 

02-ны өдөр /Мягмар гараг/-ийн хуралдааны гар тэмдэглэл

Байнгын хорооны дарга Г.Баярсайхан ирц, хэлэлцэх асуудлыг танилцуулж, хуралдааныг даргалав. 


Хуралдаан ирвэл зохих 19 гишүүнээс 11 гишүүн ирж, 57,9 хувийн ирцтэйгээр 12 цаг 20 минутад Төрийн ордны “В” танхимд эхлэв.

Чөлөөтэй: Х.Болорчулуун, Су.Батболд, Б.Гарамгайбаатар, Я.Содбаатар, О.Содбилэг;

Өвчтэй: Х.Баттулга; 

Тасалсан: О.Баасанхүү, Ц.Дашдорж.

Нэг. ”Төрөөс ойн талаар баримтлах бодлого батлах тухай” Улсын Их Хурлын тогтоолын төсөл /хэлэлцэх эсэх/.

Хуралдаанд 
Байгаль орчин, ногоон хөгжлийн сайдын үүрэг гүйцэтгэгч С.Оюун, Байгаль орчин, ногоон хөгжлийн яамны Төрийн нарийн бичгийн дарга Ж.Батболд, мөн яамны Бодлогын хэрэгжилтийг зохицуулах газрын дарга Б.Гантулга, Ой хамгаалал, ойжуулалтыг зохицуулах хэлтсийн дарга Ц.Банзрагч, Үйлдвэр, хөдөө аж ахуйн яамны Хөнгөн үйлдвэрийн бодлогын хэрэгжилтийг зохицуулах газрын дарга Ц.Баярмаа нар оролцов.

Хэлэлцэж буй асуудалтай холбогдуулан Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Мөнхцэцэг, референт Б.Баярмаа нар байлцав.

Тогтоол санаачлагчийн илтгэлийг Байгаль орчин, ногоон хөгжлийн сайдын үүрэг гүйцэтгэгч С.Оюун танилцуулав.

Илтгэлтэй холбогдуулан Байнгын хорооны гишүүдээс асуулт болон санал гараагүй.

Г.Баярсайхан:  -“Төрөөс ойн талаар баримтлах бодлого батлах тухай” Улсын Их Хурлын тогтоолын төслийг хэлэлцэх нь зүйтэй гэсэн саналыг дэмжье. 


Зөвшөөрсөн

9


Татгалзсан

2


Бүгд


11


81,8 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Ж.Энхбаяр Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 12 цаг 30 минутад хэлэлцэж дуусав.                                                                                                                                           

Хоёр. Зөвшөөрлийн тухай хууль, Зөвшөөрлийн жагсаалт батлах тухай хууль болон холбогдох бусад хуульд нэмэлт өөрчлөлт оруулах тухай хуулийн төсөл /анхны хэлэлцүүлэг/.

Хуралдаанд 
Үйлдвэр, хөдөө аж ахуйн дэд сайд Ц.Туваан, Үйлдвэр, хөдөө аж ахуйн яамны Төрийн нарийн бичгийн дарга Х.Золжаргал, мөн яамны Төрийн захиргаа, удирдлагын газрын дарга Л.Очирсүрэн, Стратеги, бодлого төлөвлөлтийн газрын Хуулийн хэлтсийн дарга Б.Алтанцэцэг, Байгаль орчин, ногоон хөгжлийн яамны Төрийн нарийн бичгийн дарга Ж.Батболд, мөн яамны Хяналт-шинжилгээ, үнэлгээ, дотоод аудитын газрын дарга М.Төрбаяр, Ногоон хөгжлийн бодлого, төлөвлөлтийн газрын дарга Т.Булган, Засгийн газрын Хэрэг эрхлэх газрын Хууль эрх зүйн газрын шинжээч, Олон улсын санхүүгийн корпорацийн зөвлөх, хуульч Ж.Нарантуяа, хуульч Н.Энхтуяа, Хүрээлэн буй орчин, байгалийн нөөцийн газрын мэргэжилтэн Ё.Онон, Үйлдвэр, хөдөө аж ахуйн яамны мэргэжилтэн Э.Цолмонжаргал  нар оролцов.

Хэлэлцэж буй асуудалтай холбогдуулан Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Мөнхцэцэг нар байлцав.

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Ц.Оюунгэрэл, Ж.Энхбаяр, С.Дэмбэрэл, Ц.Цолмон нарын тавьсан асуултад Байгаль орчин, ногоон хөгжлийн сайдын үүрэг гүйцэтгэгч С.Оюун, Байгаль орчин, ногоон хөгжлийн яамны Төрийн нарийн бичгийн дарга Ж.Батболд, Үйлдвэр, хөдөө аж ахуйн дэд сайд Ц.Туваан, хуульч Н.Энхтуяа нар хариулж, тайлбар хийв.
Байнгын хорооны дарга Г.Баярсайхан Зөвшөөрлийн тухай хууль, Зөвшөөрлийн жагсаалт батлах тухай хууль болон холбогдох бусад хуульд нэмэлт өөрчлөлт оруулах тухай хуулийн талаар гарсан зарчмын зөрүүтэй саналын томьёоллоор санал хураалт явуулав.
1. Улсын Их Хурлын гишүүн Ц.Оюунгэрэлийн гаргасан 1-17 гэсэн код бүхий “ойгоос хэрэглээний мод болон түлээний мод бэлтгэх зөвшөөрөл олгох эрх бүхий этгээд сум дундын болон сум, дүүргийн ойн анги” гэсэн зөвшөөрлийг нэмэх саналаар санал хураалт явуулъя.

Зөвшөөрсөн

6

Татгалзсан

4

Бүгд


10

60,0 хувийн саналаар дэмжигдлээ.

2. Улсын Их Хурлын гишүүн Ц.Оюунгэрэлийн гаргасан “Хүнсний тухай хуулийн 13.1.7 дахь заалтыг хасах саналаар санал хураалт явуулъя.
Зөвшөөрсөн

6

Татгалзсан

4

Бүгд


10

60,0 хувийн саналаар санал дэмжигдлээ.
3. Улсын Их Хурлын гишүүн Ц.Оюунгэрэлийн гаргасан “үржлийн малыг экспортлох, амьтан экспортлох” гэснийг салгах, Зөвшөөрлийн жагсаалт батлах тухай хуулийн төслийн 1 дүгээр зүйлийн “үйлдвэр, хөдөө аж ахуйн чиглэлээр” гэсэн хэсгийн 9-03 код бүхий зөвшөөрлийг “үржлийн мал экспортлох” гэж өөрчилж зөвшөөрлийн төрлийг тусгай болгох гэсэн саналаар санал хураалт явуулъя.

Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

4. Улсын Их Хурлын гишүүн С.Дэмбэрэлийн гаргасан Зөвшөөрлийн жагсаалт батлах тухай хуулийн 94.5.15 дахь заалтын “барилга, хот байгуулалтын чиглэлээр” гэсний 5-15 код бүхий “газрын төлөв байдал, чанарын улсын хянан шалгалт хийх, газрын нөхөн сэргээлт хийх, мэргэжлийн байгууллагын эрх” гэснийг хасах саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

5. 9-03 код бүхий зөвшөөрлийн дараа “хэрэглээний мал амьтныг экспортлох” гэж нэмэх саналаар санал хураалт явуулъя. 

Зөвшөөрсөн

7

Татгалзсан

3

Бүгд


10

70,0 хувийн саналаар санал дэмжигдлээ.

6. 9-05 код бүхий зөвшөөрлийн дараа “малын эм худалдах” гэж нэмэх саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

7. 9-06 код бүхий “малын эмийн улсын бүртгэл” гэснийг хасах саналаар санал хураалт явуулъя.

Зөвшөөрсөн

9

Татгалзсан

1

Бүгд


10

90,0 хувийн саналаар санал дэмжигдлээ.
8. Улсын Их Хурлын гишүүн Л.Эрдэнэчимэгийн гаргасан 9-09 код бүхий “ургамал хамгаалахад ашиглах бодисыг импортлох үйл ажиллагаа эрхлэх” гэснийг хасаж, “Тамхи үйлдвэрлэх” гэж нэмэх саналаар санал хураалт явуулъя. 
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

9. Улсын Их Хурлын гишүүн Л.Эрдэнэчимэгийн гаргасан Зөвшөөрлийн жагсаалтын тухай хуульд “хивэг экспортлох”, “таримал ургамлын үр үйлдвэрлэх” гэсэн зүйлийг шинээр оруулах саналаар санал хураалт явуулъя.
Зөвшөөрсөн

3

Татгалзсан

7

Бүгд


10

30,0 хувийн саналаар санал дэмжигдсэнгүй.

10. Улсын Их Хурлын гишүүн Л.Эрдэнэчимэгийн гаргасан Зөвшөөрлийн жагсаалт батлах тухай хуулийн төслийн 1 дүгээр зүйлийн “байгаль орчны чиглэлээр” гэсэн 1-05 код бүхий зөвшөөрлийг “зөвшөөрлийн нэр төрөл, ахуйн зориулалтаар цооног өрөмдөх, худаг гаргах, голоос суваг шуудуу татах зөвшөөрөл олгох эрх бүхий этгээд гэдэг нь аймаг, нийслэлийн байгаль орчны алба” гэж өөрчлөн найруулах саналаар санал хураалт явуулъя.
Зөвшөөрсөн

7

Татгалзсан

3

Бүгд


10

70,0 хувийн саналаар санал дэмжигдлээ.

11. Улсын Их Хурлын гишүүн Л.Эрдэнэчимэгийн гаргасан Зөвшөөрлийн жагсаалт батлах тухай хуулийн 1 дүгээр зүйлийн “байгаль орчны чиглэлээр” гэсэн 1-06 код бүхий зөвшөөрлийг “зөвшөөрлийн нэр төрөл гэдэг нь газрын доорх болон гадаргын усны эх үүсвэрийг үйлдвэрийн зорилгоор ашиглах, зөвшөөрөл олгох эрх бүхий этгээд нь Сав газрын захиргаа, Аймаг, нийслэлийн байгаль орчны алба, сум дүүргийн Засаг дарга” гэж өөрчлөн найруулах саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

Улсын Их Хурлын гишүүн Л.Эрдэнэчимэгийн гаргасан саналыг Үйлдвэр, хөдөө аж ахуйн дэд сайд Ц.Туваан тайлбарлав.

12. Улсын Их Хурлын гишүүн Г.Баярсайханы гаргасан 1-16 код бүхий “хувиргасан амьд организмыг экспортлох, импортлох, дамжин өнгөрүүлэх, ашиглах тусгай зөвшөөрөл олгох эрх бүхий этгээд байгаль орчны асуудал эрхэлсэн төрийн захиргааны төв байгууллага” гэж нэмэх саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

13. Улсын Их Хурлын гишүүн Г.Баярсайханы гаргасан Зөвшөөрлийн жагсаалт батлах тухай хуулийн төслийг дагаж өргөн мэдүүлэгдсэн Хувиргасан амьд организмын тухай хуульд өөрчлөлт оруулах тухай хуулийн төслийн 1 дүгээр зүйлд “5 дугаар зүйлийн  5.1.3 дахь заалт, 6 дугаар зүйлийн гарчгийн,  “нэвтрүүлэх” гэсний дараа “ашиглах” гэж тус тус  нэмэх саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

14. Улсын Их Хурлын гишүүн Г.Баярсайханы гаргасан Зөвшөөрлийн жагсаалт батлах тухай хуулийн төслийг дагаж өргөн мэдүүлсэн Хувиргасан амьд организмын тухай хуульд  өөрчлөлт оруулах тухай хуулийн төслийн 1 дүгээр зүйлд 6 дугаар зүйлийн 6.4 дэх хэсгийн “зөвшөөрөл авах хүсэлтдээ” гэсний дараа  “Зөвшөөрлийн тухай хуулийн 17 дугаар зүйлийн 17.3-т зааснаас гадна” гэж нэмэх гэсэн саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

15. Улсын Их Хурлын гишүүн Г.Баярсайханы гаргасан Зөвшөөрлийн жагсаалт батлах тухай хуулийн төслийг дагаж өргөн мэдүүлсэн Хувиргасан амьд организмын тухай хуульд  өөрчлөлт оруулах тухай хуулийн төсөлд “Хувиргасан амьд организмын тухай хуулийн  6 дугаар зүйлийн 6.4.5 дахь заалт, 6.6 дахь хэсгийг тус тус хасах ” гэсэн  зүйл нэмэх саналаар санал хураалт явуулъя.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

Байнгын хорооноос гарах санал, дүгнэлтийг Эдийн засгийн байнгын хороонд хүргүүлэхээр тогтов.
Хуралдаан 13 цаг 30 минутад өндөрлөв.
Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ ДАРГА

Г.БАЯРСАЙХАН

Тэмдэглэл хөтөлсөн:
ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ
УЛСЫН ИХ ХУРЛЫН 2014 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 12 ДУГААР САРЫН 02-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Баярсайхан: -Их Хурлын гишүүдийн ирцийг танилцуулъя. Өнөөдрийн ирц 52 хувьтай байна. 19-өөс 10 гишүүнээр ирж бүрдсэн байгаа. Ирц танилцуулъя. Баярсайхан, Арвин, Дэмбэрэл, Оюунгэрэл, Наранхүү, Цолмон, Тэрбишдагва, Эрдэнэчимэг гишүүд ирсэн.

Ирц бүрдсэн тул Байнгын хорооны 2014 оны 12 дугаар сарын 2-ны өдрийн хуралдааныг нээснийг мэдэгдье.

Та бүхэнд хэлэлцэх асуудлыг танилцуулъя. Хоёр асуудал хэлэлцэнэ.


1.”Төрөөс ойн талаар баримтлах бодлого батлах тухай” Улсын Их Хурлын тогтоолын төсөл Монгол Улсын Засгийн газраас 2014.9.4-ний өдөр өргөн мэдүүлсэн. Бид хэлэлцэх эсэхийг нь шийднэ.


2.Зөвшөөрлийн тухай, Зөвшөөрлийн жагсаалт батлах тухай болон холбогдох бусад хуулийн төслүүд байгаа. Энэ нь Засгийн газраас 2014.6.13-ны өдөр өргөн мэдүүлсэн. Санал, дүгнэлтээ Эдийн засгийн байнгын хороонд хүргүүлнэ. Анхны хэлэлцүүлэгт бэлдэнэ.


Хэлэлцэх асуудлын талаар саналтай гишүүн байна уу?


-Байхгүй бол гараа өргөж баталъя.


Нэг. ”Төрөөс ойн талаар баримтлах бодлого батлах тухай” Улсын Их Хурлын тогтоолын төсөл /хэлэлцэх эсэх/.


Хэлэлцэж буй асуудалтай холбогдуулан хүрэлцэн ирсэн албан тушаалтнуудыг танилцуулъя.


Байгаль орчин, ногоон хөгжлийн сайд Оюун, Байгаль орчин, ногоон хөгжлийн яамны Төрийн нарийн бичгийн дарга Батболд, тус яамны Бодлогын хэрэгжилтийг зохицуулах газрын дарга Гантулга, Үйлдвэр, хөдөө аж ахуйн яамны Хөнгөн үйлдвэрийн бодлогын хэрэгжилтийг зохицуулах газрын дарга Баярмаа, Байгаль орчин, ногоон хөгжлийн яамны Ой хамгаалал, ойжуулалтыг зохицуулах хэлтсийн дарга Банзрагч нар оролцож байна.

Төсөл санаачлагчийн илтгэлийг Байгаль орчин, ногоон хөгжлийн сайд Оюун танилцуулъя.

С.Оюун: -Өглөөний мэнд. Төрөөс ойн талаар баримтлах бодлогыг боловсруулж оруулж ирээрэй гээд Байнгын хорооноос өнгөрсөн жил ойн бодлого ойн асуудлууд яригдаж байхад даалгавар өгсөн байгаа. Тэр хүрээнд бид нар ойн талаар баримтлах бодлогын төслийг боловсруулаад Засгийн газраараа хэлэлцүүлээд өргөн барьж байгаа.

Энэ төслийг ойн салбарын эрдэмтэн, мэргэжилтнүүдийн баг нэлээн их судалж, Монгол орны ойн бодлогын хэрэгжилтийн байдалд судалгаа хийж 1000 гаруй хүнээс санал авсан. Анхны төслийг гаргаж төв, баруун, зүүн гэсэн гурван бүсэд аймгуудыг хуваан бүсчилсэн хэлэлцүүлэг хийсэн.


Улаанбаатар хотод өнгөрсөн оны 12 дугаар сарын 19-нд болсон Ойн үндэсний чуулганаар бас хэлэлцүүлсэн. Тус чуулганаас гарсан саналыг тусган эцэслэн боловсруулсан юм. 7 дугаар сарын 4-ний өдөр Засгийн газраар хэлэлцүүлээд, Улсын Их Хуралд сая 9 сард өргөн барьсан. 2001 онд Ойн үндэсний хөтөлбөр гэж Засгийн газраас батлагдаж байсан. 72 чиглэлийн ажлын хэрэгжилтийн байдал Ойн үндэсний хөтөлбөрт орсон. 72 чиглэлийн ажлын хэрэгжилтийн байдалд дүгнэлт хийхэд 16 чиглэлийн ажил 90-100 хувийн биелэлттэй, 27 чиглэлийн ажил нь 60-80 хувийн биелэлттэй, нийт 15 чиглэлийн ажил нь хангалтгүй гэсэн үзүүлэлтүүдийн дунджаар дүгнэхэд Ойн үндэсний хөтөлбөр 2001 онд батлагдсан. Засгийн газраас батлагдсан хөтөлбөр маань 80 хувийн биелэлттэй байна гэж үзэж байгаа юм. Тэгэхээр одоо шинээр Ойн үндэсний хөтөлбөрийг гаргаж батлах нь чухал. Монгол Улсын газрын сангийн 11,89 хувийн талбай нь ойн сангийн газарт хамаардаг. Ойгоор бүрхэгдсэн талбай гэдэг нь 8 гаруй хувь байдаг. 1 сая 425 мянган га талбайн түймэр, ойн хөнөөлт шавьжид нэрвэгдэх, хууль бус мод бэлтгэхэд өртөх зэргээр доройтол, хомсдолд орсон байгаа гэсэн үзүүлэлтүүд гарсан байна. Байгалийн аясаар сэргэн ургаж байгаа болон ойжуулсан талбай нь 230 мянган талбай байгаа. 

Ер нь ойг нөхөн сэргээх, хамгаалахад чиглэсэн шинэ бодлого ойрын жилүүдэд явж эхэлж байгаа. Одоо энэ бодлого гарвал бас 2020-2030 он хүртэл бодлого шийдлүүд нь тодорхой болох юм. Монгол төрийн ойн нөөцийн талаар баримтлах шинэ бодлого бий болсноор НҮБ-ын Ойн форум болон биологийн олон янз байдлын тухай НҮБ-ын конвенцоос баталсан Айчи-2020 хөтөлбөр байдаг. Тэнд заасан ойн бодлогын зорилтууд бас үндэсний бодлого, хөтөлбөрүүдтэй уялдах юм. Монголын тал ч гэсэн хүлээж байгаа үүргүүдээ хэрэгжүүлж чадна гэсэн үг.


Ойн талаар баримтлах бодлого батлагдсанаар дор дурдсан үр дүнд хүрнэ. 


1. Ойгоор бүрхэгдсэн талбай 1 сая 524 мянган га талбай бүхий таримал ойгоор нэмэгдэж ойрхог чанарыг 9 хувьд хүргэнэ гэсэн зорилт тавьж байгаа.


Модон түүхий эдийн ашиглалтын төвшнийг сайжруулж, мод, модон бүтээгдэхүүнээр иргэдийнхээ хэрэгцээг хангаж хөдөөд ажлын байр нэмэгдэж, ядуурлыг бууруулахад ахиц гарна гэж үзэж байгаа. Ойн тогтвортой менежмент гэдэг ойлголт бас байдаг. Ойн тогтвортой менежментийг бий болгон ойг хамгаалах, зохистой ашиглах, нөхөн сэргээх ажилд чанарын ахиц гаргаж, экологийн ач холбогдол бүхий эрүүл ойг бий болгоно. Монгол орны говь, тал хээрийг ойжуулах агро ойн аж ахуйн үндэс суурь бас тавигдана. Ойн дагалт баялгийн ашиглалтыг сайжруулах замаар хүн амын хүнсний хангамж, өрхийн орлогыг нэмэгдүүлнэ гэж үзэж байгаа.


Шаардагдах эх үүсвэрүүд мэдээж улсын төсөвт, мөн гадаадын олон улсын төсөл, хөтөлбөрүүдээр хувийн хэвшлийн хөрөнгө, зээл зэргээс гаргахаар тооцож байгаа. Ялангуяа хувийн хэвшлийн иргэд, аж ахуйн нэгжүүдийн ойжуулалтад оролцох оролцоог нэмэгдүүлэх, эдийн засгийн хөшүүргүүдийг өнгөрсөн хоёр жилийн хугацаанд тодорхой шийдвэр хуульд болон Засгийн газрын тогтоолууд дээр гарсан хөшүүргүүд байгаа. 
Та бүгдэд тараагдсан “Төрөөс ойн талаар баримтлах бодлого” гээд тогтоолын танилцуулга, мөн Ойн мод, амьд ойгоо ургуулж хамгаалъя гэдэг танилцуулга дээр сүүлийн хоёр жил эдийн засгийн хөшүүргүүд бий болсон талаар тодорхой байгаа. Өөрөөр хэлбэл, таримал ойг улс нь худалдаж авдаг болсон ийм журам байгаа. Ойжуулалтын тарифыг бас нэмэгдүүлсэн. Тодорхой татваруудаас хөнгөлж чөлөөлсөн байгаа. Ойжуулалтын ажлуудыг гаднаас орж ирж байгаа мод, модон материалыг бүх төрлийн татваруудаас чөлөөлсөн байгаа. Тэр байтугай мод тарихад зориулсан тодорхой тоног төхөөрөмжүүдийг ашгийн татвараас чөлөөлсөн гэсэн ийм шийдвэрүүдийг танилцуулсан брошура та нарт тараагдсан байгаа. Үүний хүрээнд бас хувийн хэвшлийн ч, иргэдийн ч гэсэн ойжуулалтад оролцох эдийн засгийн хөшүүргүүд бий болж байгаа юм гэж бид үзэж байна.

Ингээд ойн талаар баримтлах бодлогыг хэлэлцэж, хэлэлцэх эсэх дээр нь дэмжиж өгнө үү.


Г.Баярсайхан: -Хэлэлцэж байгаа асуудалтай холбогдож асуух асуулттай гишүүд товчлуур дарна уу.


-Асуулттай гишүүд алга.


Асуулт байхгүй бол үг хэлэх гишүүд товчлуур дарна уу.


-Байхгүй байна.


Нэгэнт санал, асуулт байхгүй бол шууд санал хураалтаа явуулъя.


“Төрөөс ойн талаар баримтлах бодлого батлах тухай” Улсын Их Хурлын тогтоолын төслийн хэлэлцэх эсэхийг дэмжье гэдэг саналаар санал хураалт явуулъя. Ил санал хураалт. 


Зөвшөөрсөн

9


Татгалзсан

2


Бүгд

81,8 хувийн саналаар дэмжигдлээ.


Байнгын хорооны санал, дүгнэлтийг чуулганы нэгдсэн хуралдаанд Энхбаяр гишүүн танилцуулна.


Хоёрдугаар асуудалд оръё.


Хоёр. Зөвшөөрлийн тухай, Зөвшөөрлийн жагсаалт батлах тухай болон холбогдох бусад хуулийн төслүүд /санал, дүгнэлтээ Эдийн засгийн байнгын хороонд хүргүүлнэ, анхны хэлэлцүүлэг/.

Уг асуудалтай холбогдуулж оролцож байгаа хүмүүсийг танилцуулъя.


Ажлын хэсгийг төлөөлж Хэрэг эрхлэх газраас хуульч Нарантуяа, хуульч Энхтуяа, Хууль, эрх зүйн газрын шинжээч Жамбалсүрэн нар байна.


Хоёр яамны ажлын хэсэг байна. Үйлдвэр, хөдөө аж ахуйн яамнаас дэд сайд Туваан байна, Төрийн захиргаа, удирдлагын газрын дарга Очирсүрэн, Стратеги, бодлого төлөвлөлтийн газрын хуулийн хэлтсийн дарга Алтанцэцэг, Төрийн захиргаа, удирдлагын газрын хуулийн мэргэжилтэн Цолмонжаргал нар оролцож байна.

Байгаль орчны яамнаас Хяналт шинжилгээ, үнэлгээ, дотоод аудитын газрын дарга Төрбаяр, Ногоон хөгжлийн бодлого, төлөвлөлтийн газрын дарга Булган, Хүрээлэн буй орчин, байгалийн нөөцийн газрын мэргэжилтэн Онон. Төрийн нарийн бичгийн дарга ирсэн байгаа. Мөн тус яамны сайд Оюун нар оролцож байна.


-Ажлын хэсгийнхэн зүүн тийшээ гараад суучих.


Анхны хэлэлцүүлэг учраас танилцуулга байхгүй. Хэлэлцэж байгаа асуудалтай холбогдуулан хүрэлцэн ирсэн ажлын хэсгээс шууд асуулт асууж болно.

Асуух асуулттай гишүүд товчоо дарна уу.


-Оюунгэрэл гишүүн асуултаа асууя.

Ц.Оюунгэрэл: -Би хоёр асуулт асуух гэсэн юм. 1-ийн 17 гэсэн код бүхий ойгоос хэрэглээний мод, түлээний мод бэлтгэх зөвшөөрлийг энэ Зөвшөөрлийн тухай хуулиар байхгүй болгож байгаа юм шиг ойлгогдоод байна. Одоо ойгоос дуртай нь очоод модоо бэлтгэж, дуртай нь модоо авна гэсэн үг үү? Тэгээд хулгайн мод хууль ёсоор бэлтгэгдсэн мод гэдгийг юугаар нь ялгах вэ? Энд түгшүүртэй нэг заалт харагдаад байна. 

Хоёрдугаар асуулт нь, үржлийн мал экспортлох асуудлын тухай Зөвшөөрлийн хууль дээр байгаа “мал, амьтан гэж явж байна уу, мал” гэж явж байна уу? Ер нь хуулиараа гахай, тахиа нь малдаа ордог юм уу, эсвэл тусдаа Амьтны тухай хуулиар зохицуулагддаг юм уу? Хэрвээ малдаа ордог гэвэл нэг санал байгаа, ордоггүй гэвэл бас нэг өөр санал байгаа. Тийм учраас би энэ дээр танин мэдэхүйн зүйл асууж байгаа юм.

Г.Баярсайхан: -Туваан сайд хариулах уу?


-Оюун сайд хариулъя.


С.Оюун: -Уучлаарай, ойгоос хэрэглээний мод бэлтгэх зөвшөөрөл байхгүй болдог нь өргөн барих үедээ техникийн алдаа болсон байсан. Тэгээд бид ажлын хэсэг дээр буцааж оруулахаар болж байгаа. Тэр бол зайлшгүй байх ёстой. Засгийн газар дээр байхаар байгаа, өргөн барих үедээ л алдаа гаргачихсан юм билээ.


Өргөн баригдаж байхдаа хоёр алдаа гарсан байсан. Нэгдүгээрт, модны зөвшөөрөл; хоёрдугаарт, генетикийн өөрчлөлт буюу хувиргасан амьд организм гэж бас зөвшөөрөлгүй орж, гарч болдоггүй. Тэр хоёрыг буцаагаад оруулахаар ажлын хэсэг дээр томьёолол болгосон. Одоо санал хураалт явагдана.


Г.Баярсайхан: -Саяын асуудалтай холбогдуулаад гишүүд санал оруулах юм байна.


-Туваан сайд.


Ц.Туваан: -Үржлийн мал амьтан гэдэг дотор гахай, тахиа ороод явж байгаа. Одоо хүчин төгөлдөр явж байгаа хууль дотор энэ хоёр нэг явж байгаа.


Г.Баярсайхан: -Оюунгэрэл сайд тодруулъя, микрофон өгөөрэй.

Ц.Оюунгэрэл: -Энэ хууль дээрээ “мал” гэдэг үгээрээ ороход тэр дотор мал, амьтан бүгд орж байна гэж ойлгож болох юм байна, тийм ээ? Тэгвэл би “мал” гэдэг дээр “мал, амьтан” гэж, “амьтан” гэдэг үгийг нэмүүлье, хасуулъя гэж ярихгүйгээр шууд мал гээд ярихад болох юм байна. Тийм ээ?


Ц.Туваан: -Тийм.


Г.Баярсайхан: -Энхбаяр гишүүн асууя.


Ж.Энхбаяр: -Химийн хорт болон аюултай бодис гэдэг тусгай зөвшөөрөл гараад явахаар байна. Байгаль орчны асуудал эрхэлсэн төрийн захиргааны төв байгууллага. Химийн хорт бодисын дотор үндсэндээ химийн гаралтай маш олон түүхий эд бүгд орчихоод байна. Үүний ангиллыг нь янзалж өгөхгүй бол хүндрэл гардаг. Ургамал, хамгааллын бодисоос авахуулаад, хөдөө аж ахуйн салбарт хэрэглэдэг гербицид. Энэ маань өөрөө аюултай бодис гээд орчихдог. Яг энэ ангилал нь химийн хортой, аюултай бодис гэдэг ангилалд байгаа мөртлөө хөдөө аж ахуйн салбарт нэвтрээд хэрэглээд хийдэг ажлууд байдаг. Үрээ ариутгах, тарьсны дараа ургамал хамгааллын ажлууд хийдэг, зэрлэгтэй тэмцэх буюу үүгээр дамжаад. Энэ энгийн нэвтэрчихсэн ойлголт.

Гэтэл химийн хорт гэдэг ангилал дотор юмнуудаа бөөнд нь хийчихсэн. Үүнийг яаж янзалмаар юм бэ дээ. Энэ дээр тариаланчдад их хүндрэл, маш их чирэгдэл гардаг юм билээ. Энэ дээр Байгаль орчны яам, Хөдөө аж ахуйн яаманд үүнийг тойрсон зөвшөөрлийн бөөн хүндрэлүүд гардаг. Мэдээж, авлига, хээл хахуулийн асуудал үүнтэй холбоотой шууд хөндөгддөг. Үндсэндээ химийн томьёо шүү дээ. Гэтэл зөвхөн тэр орны, тэнд үйлдвэрлэсэн тийм юм авна гэж тендерийг бараг зорилготой зааж өгдөг маягийн алдаа гараад байсан. Яг тийм бодис өөр газраас ороод ирэхээр болохгүй, зөвхөн тэрийг авна гээд, өнгөрсөн жил үндсэндээ захиалгын маягтай, нөлөөнд орсон маягийн юм анзаарагдаад байсан. Энэ жил дахиад л тэр нь давтагдах байлгүй.

Энэ дээр манайх, Хөдөө аж ахуйн байнгын хорооны хувьд ургамал хамгааллын чиглэл дээр, газар тариалалд ашиглаж байгаа химийн бодисуудыг “химийн хорт бодис” гэдэг ангиллыг нь өөрчлөх, зааг ялгаатай өгөхгүй бол, “хорт” гэдгээр ороод явахаар хүндрээд явчихдаг. Гербицид оруулж ирэхээр хорт бодис хадгалах тусгай сав, суулга, байгаль орчны үнэлгээ гээд түмэн хүндрэлүүд нь гараад, тариаланчид өөрсдөө хэрэглээд, ургамалдаа цацаад шавьжтайгаа тэмцээд, үр тариандаа ашиглаад л явдаг ажлууд юм. Гэтэл үүгээр нь их хүндрүүлдэг юм билээ. Тусгай зориулалтын саванд хадгална, байгаль орчны үнэлгээг бүх газар тариалангийн ажлууд дээр хийх үү гээд үзээд явбал хэцүү. 


Шүдний оо бас химийн бодис шүү дээ. Уувал хортой. Угаалгын нунтгийг найруулаад уучихвал хортой. Тэгсэн мөртлөө ахуйдаа бид өдөр тутам л хэрэглэдэгтэй адилхан ургамал, хамгааллын чиглэлийн тийм бодисуудыг хортойг нь том ангилалд оруулахаар тэр хүрээндээ их хүндрэлүүд гараад ирдэг. Энгийн ойлголтыг албаар мушгисан юм уу, ямар санаатай явдаг юм бол. Ялгах юман дээр анзаарагддаг. Үүнийг юу гэж бодож байна вэ? 

Үүнийг байгаль орчны чиглэл, асуудал эрхэлсэн төрийн захиргааны төв байгууллага олгохоор болоод байх шиг байна. Энэ тэгээд бүр тусгай зориулалтын юм болоод байна. Заавал тусгай байх шаардлагатай биш л дээ. Бордооны ч асуудал байгаа шүү дээ.


Г.Баярсайхан: -Оюун сайд.


С.Оюун: -Ажлын хэсэг нарийн хариулт өгөх байх. Концепцийн хувьд Засгийн газар өргөн барихдаа, энэ 6 дугаар сард өргөн баригдсан хууль байгаа. Төрийн захиргааны байгууллагуудын өгдөг янз бүрийн тусгай зөвшөөрлүүд 1200 байдаг юм байна. Тэрийг 400 болтол нь цөөлж байгаа асуудал. Концепц нь хүнд суртлыг багасгахад, яг өөрийн чинь хэлээд байгаа хэрэгтэй, хэрэггүй юмнууд дээр зөвшөөрөл өгөхгүй. Эсвэл зөвшөөрлийг нь цуцлах мэргэжлийн холбоод, бусад төрийн бус байгууллагууд руу шилжүүлэх. Яалт ч үгүй авч үлдэх ёстой юмнуудаа авч үлдэнэ гэсэн ийм байдлаар. Жишээлбэл, манай салбарт химийн бодисууд тэртэй тэргүй хуучин хүчин төгөлдөр хуулиудаараа ч гэсэн зөвшөөрөл өгдөг эрх нь манай яаманд байсан. Тэгэхээр бид одоо нийт 33 төрлийн 78 чиглэл бүхий тусгай зөвшөөрөл олгож байгаагийн дунджаар яривал 1/3-ийг нь хүчингүй болгоод, 1/3-ийг нь мэргэжлийн холбоод, янз бүрийн байгууллагууд руу шилжүүлээд 1/3-ийг нь үлдээхээр ийм концепц явж байгаа юм шүү. 
Би багцаар нь хэлж байна л даа. Бид аль болох хэрэггүй юмнуудыг цөөлөх ийм бодлогоор өргөн барьж байгаа. Тэр дотроо химийн бодисууд нарийн зохицуулалттай байхгүй бол бас болдоггүй. Юуг хортой, аюултай химийн бодис гэх вэ, юуг аюултай, хортой хог хаягдал гэх вэ гээд бүр жагсаалт нь гардаг. Тэр нь Засгийн газраар батлагддаг. Тэгэхээр энэ дээр химийн бодисыг манай яаман дээр үүнийг хариуцаад зөвшөөрлийг нь өгдгийн хувьд Төрийн нарийн бичгийн дарга нэмж хариулна биз. 


-Ажлын хэсгээс эхлээд Хэрэг эрхлэх газрын Энхтуяа хариулъя гэж байх шиг байна. 

Г.Баярсайхан: -Энхтуяа.


Н.Энхтуяа: -Байгаль орчны яамнаас олгодог зөвшөөрлийг 2013 оны 10 дугаар сарын 31-ний өдөр хэлэлцүүлсэн байгаа. Энэ хэлэлцүүлэгт Сангийн яам, Байгаль орчны яамнаас 12 хүн оролцож энэ зөвшөөрлүүдийг хэлэлцсэн байна. 

Оюун сайд болон Энхбаяр гишүүний яриад байгаа энэ хоёр зөвшөөрөлтэй холбогдуулаад ойгоос мод бэлтгэх болон озон задалдаг хорт бодисуудын зөвшөөрлийг яамнаас олгоход хүндрэл учраад байгаа юм байна. Яагаад гэвэл энэ чинь, жишээлбэл, Өмнөговь аймагт гарч байсан усны зөвшөөрөлтэй холбогдуулаад, яам нь энэ зөвшөөрлийг олгочхоод байхад орон нутаг, иргэдийн хурал нь үүнийг олгохгүй гээд, хоорондоо зөрчил үүсээд байсан учраас яг үүнийг мэддэг байгууллага нь олгох нь зүйтэй гэсэн үндэслэлээр энэ яам олгохгүй байя, жагсаалтаас хасаж хүчингүй болгоё. Жишээлбэл, озон задалдаг бодисыг импортлох, экспортлох энэ зөвшөөрлийг яам биш, гааль олгох нь зүйтэй юм. Яагаад гэвэл яам энэ зөвшөөрлүүдийг олгоод байгаа боловч хойноос нь тавих хяналт нь сул байгаа, үр дүнгээ өгөхгүй байгаа учраас гааль дээр байх нь зүйтэй юм байна гээд, ийш нь шилжүүлье гэсэн ийм дүгнэлт гарч байсан юм.


Тийм учраас зарим яамдаас олгож байгаа зөвшөөрлийг яг хяналт тавьдаг, хэрэгжихэд нь бодитой байдаг руу нь шилжүүлье гэсэн ийм бодлого энэ салбарынх дээр гарч байсан. Түүнээс биш, озон задалдаг бодис болон ойгоос мод бэлтгэх энэ зөвшөөрлийг хасах нь зүйтэй гэсэн санал гарч байгаагүй. Тийм учраас нөгөө тийш нь шилжүүлье гэсэн ийм бодлоготой юм.

С.Оюун: -Та бол илүү хөдөө аж ахуйн салбарынхыг, бордоо, хортон шавьжтай тэмцэхийг асууж байх шиг байна. Ер нь химийн бодис дээр, жишээлбэл цианид натри ч гэдэг юм уу, бусад химийн хорт болон аюултай бодис дээр заавал төрийн байгууллага зөвшөөрөл өгөхгүй бол болохгүй л дээ. Хөдөө аж ахуйн салбарын бистицид бордоон дээр манайхан саналаа хэлнэ биз. Хуучин, дээр үед хэрэглэж байсан бистицитууд болохоор одоо хавдар үүсгэдэг, дэлхий нийтээрээ бас хэрэглэхээ больчихсон. Тэр дээр нь хяналт тавьдаг болчихоод байгаатай нь холбогдуулж бас хяналтууд тавигдаж байгаа байх. Хөдөө аж ахуйн яамныхан илүү сайн хариулна биз дээ. Яг химийн бодисууд дээр манайх олон улсын конвенцууд, гэрээнд бас нэгдчихсэн байдаг. Ийм юман дээр хяналтаа тавина шүү, энэ нь хяналтгүй байж болно гээд янз, янзын жагсаалтууд байдаг. Тэр нь Засгийн газраар батлагддаг. 

Г.Баярсайхан: -Туваан сайдад нэмэх зүйл байна уу?
Ц.Туваан: -Энхбаяр гишүүний асуултад, энэ бистицидтэй гербицидийн энэ асуудал манай яаман дээр тусгай зөвшөөрөл өгдөг, Байгаль орчны яаман дээр ч гэсэн өгдөг. Бүртгэл нь манай яаман дээр бас явагддаг. Тэгэхээр энэ нь тариалаад эргээд хүнсний холбоотой, шууд хүнсэнд хэрэглэдэг зүйлтэй холбоотой учраас квот, хяналт нь мэдээж төрийн захиргааны төв байгууллагадаа байх хэрэгтэй байх. Манайд бол Энхбаяр гишүүний түрүүн хэлсэн олон төрлийн бодис орж ирээд Монгол Улсад бүртгэгдээд, туршигдаад шалгагдсан бодисууд орж ирнэ гэдэг ийм шалгуур байдаг учраас зарим хүндрэлүүд гардаг.
Г.Баярсайхан: -Төрийн нарийн бичгийн дарга хариулъя.
Ж.Батболд: -Гишүүний асуулт бол, гол нь бистицид рүү бас чиглэж байх шиг байна. Гэхдээ ер нь Байгаль орчин, ногоон хөгжлийн яаман дээр химийн хорт бодис, аюултай бодисын зөвшөөрлийг олгож байгаа. Байгаль орчны асуудал эрхэлсэн сайдын баталснаар 600 орчим төрлийн бодисын хорт, аюултай гэдэг ангилалд нь хамрагдаж байгаа.
Энэ зөвшөөрлийг олгохгүй байх ч гэдэг юм уу, үүнийг энэ яамнаас гаргах зэрэг асуудал байхгүй гэдэг саналыг манай яам хатуу тавьж байгаа. Засгийн газрын мөрийн хөтөлбөрт ч гэсэн химийн хорт, аюултай бодисын хэрэглээг багасгах, тавих хяналтыг хүчтэй болгох тухай асуудлаар манай яам толгойлон хэрэгжүүлэхээр тодорхой үүрэг, даалгавар мөрийн хөтөлбөрт тусгагдсан төлөвлөгөө байгаа. Энэ хүрээнд бид нар химийн хортой, аюултай бодисуудынхаа ангиллыг нарийсгах, мөн зарим төрлийн бодисууд, таны асууж байгаа зүйл дээр байж магадгүй. Химийн сав, баглаа, боодлын бодис энэ рүү орчихсон зэрэг маргаантай асуудлууд байдаг. Үүнийг нарийсгаж, үнэхээр шаардлагагүйг нь гаргах, шаардлагатайг нь оруулж жагсаалтаа нэмж update хийх энэ тал руу ажиллаж байгаа. 
Г.Баярсайхан: -Ж.Энхбаяр гишүүн.

Ж.Энхбаяр: -Манай Хөдөө аж ахуй, Байгаль орчны яамны нөхдүүд ажлаа яаж уялдуулах вэ? Би ноднин гарсан бодит бэрхшээл дээр л ярьсан. Асуудал үүсээд байгаа. Одоо удахгүй тариалалт эхэлнэ, дахиад л газар тариалангийн хүмүүс чинь зовлон болно. Би ч бас газар тариалангийн хоёр ч холбоонд идэвхтэй үүрэг гүйцэтгээд удирдах зөвлөлд нь оролцсон. Нөгөөдүүл чинь Хөдөө аж ахуйн байнгын хорооны ганц гишүүн байдаг гээд жаргал, зовлонгоо л яриад байх юм. Тэгэхээр хоёр яамны хооронд тариалангийн хэдэн аж ахуйн нэгжүүд хүндэрч байгаа шүү. Ялангуяа Монгол Улсын нийт газар тариалангийн хөрсний чанар муудаж байгаа үед бордох асуудал зайлшгүй болчихсон. Олон мянган тонн бордооны асуудал орж ирэх ёстой болчихсон. Бордоо гэдэг чинь дахиад л химийн бодис шүү дээ. Байгальд байдаг химийн бодисыг химийн аргаар, зохиомол аргаар гаргаж аваад буцаагаад байгальд нь хийж байгаа л ажил шүү дээ. Уг нь их энгийн. Та нар бол маш хүндрэлтэй гэж хүнд ойлгуулдаг юм билээ. Би түрүүн хэлсэн. Та нар өдөр тутам хувцсаа угаадаг нунтаг бол химийн хорт бодис.

Химийн хортой бодис буюу хортой шингэнээр хувцсаа угаачхаад угаасны дараа бид өмсдөг. Биед хоргүй байдаг. Яг үүнтэй адилхан ургамал хамгааллын бодис чинь тухайн ургалтын үед нь цацаад химийн шавьжийг устгачхаад, бусад хорт өвчнийг устгачхаад ургамал нь цэвэршээд үр тариа нь өндөр өгөөжтэй гардаг ийм энгийн ойлголт. Гэтэл энэ дээр та нар их хүндрүүлдэг юм байна. Эсвэл танай доод мэргэжилтнүүд мэддэггүй юм уу? Туваан сайд өөрөө мэдэж байгаа. Ноднин юу боллоо. Хачин хачин л юм болоод байдаг. Энэ жил дахиад ийм юм битгий гаргаарай. Цөөлж байгаа нь сайн байна, зөвшөөрөл гарч байгаа бол тэндээ өдөрт нь хэрэглэж өгөхийг нь ялгаж өгөөрэй. Би яагаад угаалгын нунтаг гэж хэлээд байгаа юм бэ? Та нар тэгээд л ойлгочих.
Г.Баярсайхан: -Би үүнтэй холбогдуулаад бас саналаа хэлчихье. Химийн хортой бодис. Ер нь хуучнаар зөв зүйтэй явж байсан гэж ойлгож байгаа. Миний ойлголтоор одоо бол өнөөдөр үйлчилж байгаа гурван яамны сайдын хамтарсан тушаалаар үүнийг олгож байгаа. Жил болгон шинэчлээд жагсаалтыг нь авч байгаа. Одоогийнхоор бол Байгаль орчны яаман дээр төвлөрч байна гэж ойлгож байгаа. Зөв үү?

Энхбаяр гишүүний асуудал дээр хоёр өнцгөөс нь ярих хэрэгтэй байгаа юм. Нэг аргументыг бид хэзээд үүнийг онцгой, хортой бодис гэдгийг бодож явах ёстой шүү. Гербицид гэдэг чинь хүний удамшилд нөлөөлдөг. Монгол Улсад 1967 онд Увс аймгийн аль сангийн аж ахуйд билээ, гербицидийн хордлого болж, 27 хүн хордож 12 нь нас барсан шүү дээ. Та хөдөө аж ахуй яриад байгаа болохоор үүнийг хэлж байна. Ус ч гэсэн их хэрэглэвэл хор болно.  Хяналт бөгөөд энэ бүх зүйл бол яг хуучнаараа явж байх нь зөв зүйтэй байх. Шинээр, Байгаль орчны яаман дээр төвлөрөөд гарах юм шиг байна. Гэхдээ хүнд суртлын асуудлыг ямар хэмжээнд байх вэ гэдэг асуудлыг л яриад байна шүү дээ. Туваан сайд аа, энэ тал дээр анхаарна шүү.
-Дэмбэрэл гишүүн асууя.
С.Дэмбэрэл: -Би Энхтуяагаас асууна. Зөвшөөрлийн тухай хууль орж ирчхээд Байнгын хороодоор хэлэлцэгдээд яваад байна. Энэ дээр олон Байнгын хороодоос, олон яамдаас нэмэх санал гээд ирсэн. Бас ерөнхийдөө Засгийн газар дээр их сайн нухацтай хэлэлцээгүй гэсэн тиймэрхүү яриа гарч байна. Үүнтэй холбогдоод ер нь одоо Засгийн газар нэгэнт оруулаад ирчихсэн юмыг цаашаа татаж авах шаардлага байна уу, үгүй юу гэсэн ийм асуулт.
Хоёрдугаарт, барилга, хот байгуулалтын чиглэлээр гэсний 5.15-ын код бүхий газрын төлөв байдал, чанарын улсын хянан баталгаа хийх, газрын нөхөн сэргээлт хийх, мэргэжлийн байгууллагын эрх гэснийг хасаж болох уу? Ийм санал би тавих гээд байна. Энэ дээр тайлбар байна уу гэсэн ийм асуулт байна.
Г.Баярсайхан: -Хариулъя.
Н.Энхтуяа: -Ер нь 1 жил хагасын хугацаанд энэ зөвшөөрлийг зөвшөөрөл өгөгч байгууллага болон бизнес эрхлэгчидтэй хийж байгаа уулзалтаар хэлчихсэн юм. Одоо дахиад хуулийг өргөн барьсны дараа яамдаас болон бизнес эрхлэгч, мэргэжлийн холбоодоос санал ирээд ер нь зөвшөөрлийг нь нэмье гэсэн санал зонхилоод байгаа юм. Тэгээд мэргэжлийн холбоодоос энд нэмье. Жишээлбэл, татварын мэргэжлийн зөвлөгөө өгөх энэ зөвшөөрлийг хүчингүй болгоё гэсэн саналтай холбогдуулаад үүнийг оруулах нь зүйтэй гэх мэтийн саналууд орж ирээд байдаг юм.
Хуулийг эргүүлэн татах гэсэн асуудлаар би санал өгөх эрх байхгүй учраас үүнийг Сайханбилэг сайдаас асуух нь зүйтэй болов уу гэж үзэж байна.

15.15 дээр байгаа “газрын төлөв байдал, чанарын улсын хянан баталгаа хийх, газрын нөхөн сэргээлт хийх, мэргэжлийн байгууллагын эрх” гээд. Үүнийг ерөнхийдөө гэрээний үндсэн дээр хийгээд явчих юм. Энэ бол байх шаардлагагүй гэж хэлэлцүүлэг дээр зөндөө хэлчихсэн юм. Ер нь энэ бол гэрээгээрээ зохицуулаад явах бололцоо харагдаж байсан. Тэгээд ажлын хэсгийн гишүүд болон өөрөө энэ зөвшөөрлийг олгогч байгууллага нь олонх болоод байсан учраас бид нар хасаж чадаагүй юм. Ер нь гэрээгээр зохицуулах боломжтой харагдаж байсан.

Г.Баярсайхан: -Цолмон гишүүн асууя.
Ц.Цолмон: -Ер нь зөвшөөрлийг багасгах, олгохдоо оновчтой, байгууллагаас нь олгох ийм зорилт байгаа. Үүгээр бол нэлээн багасаж байгаа юм байна. Гэхдээ цаашид зүйл, заалт болгоноор нь багасгахын төлөө ажиллах ёстой гэж бодож байна.

Бас нэг ялгаатай юм бол жишээлбэл, 1.2 дээр “байгаль орчны чиглэлээр” гэдгийн хоёрдугаар пункт дээр ургамал, тэдгээрийн гаралтай түүхий эд, ойн дагалт баялгийг импортлох гээд. Амьдрал дээр нэг удаа импортлох тохиолдол зөндөө гардаг. Энэ үйл ажиллагааг байнга явуулдаг компани бас нэг өөр. Тийм ялгаа зааг  гаргаж өгч байна уу, эсвэл нэг удаагийн импортолж байгааг жишээлбэл, гаалийн байгууллага нь үзэж хянаад оруулдаг байвал ямар вэ? Тэгэхээр байгаль орчны асуудал хариуцсан төрийн захиргааны байгууллагаас нэг удаа химийн бодис ч байсан, ургамлын зүйл ч байсан оруулдаг. Байнга үйл ажиллагаа явуулж байгаа хоёр нь адилхан зөвшөөрлөөр яваад байгаа юм. Тэнд маш их хүнд суртал байгаа гэдгийг хэлмээр байна.

Дараа нь 15 дугаар зүйл дээр байгалийн жамаар унасан амьтны ясан эвэр, түүхий эдийг худалдах гээд иргэн, аж ахуйн нэгжийг бас адилтгаад нэг дор биччихсэн байгаа юм. Одоо жишээлбэл, манай Архангай бол бүгд л уулан дотор шахам амьдарч байгаа. Тэгээд түүгээр явж байгаад нэг бугын эвэр тааралдангуут сумын захиргаа руугаа очоод би энэ бугын эврийг авч болох уу, үгүй юу гэж нэгдүгээрт яриад, түүнийгээ хоорондоо солилцохдоо бас зөвшөөрөл авах ийм болчхоод байна. Тэгэхээр энэ 15 дугаар зүйлийг иргэн чөлөөтэй байхаар, байнгын үйл ажиллагаа явуулаад их хэмжээний бизнес хийж байгаа бол зөвшөөрлөө авдаг ийм ялгаа, зааг гаргаж өгвөл ямар вэ гэсэн санал байна.
Энэ мэтчилэнгээр аль болохоор энгийн энэ салбартай холбогдолгүй юм. Зарим орнуудад орон нутагт жишээлбэл, хүнсний дэлгүүр ажиллуулахад манайх баахан зөвшөөрөл авч байгаа шүү дээ. Зарим орнуудад ийм зөвшөөрөл авдаггүй л хийдэг юм билээ. Жишээлбэл, манай суман дээр нэг хүнсний дэлгүүр ажиллаж байхад хажуу талын хашааны хүн хянаад авах, авахгүйг нь шийдээд байж байхад, заавал нэг сумын захиргаагаар ороод тэнд 8 нэрийн бараа ч гэдэг юм уу, архи, тамхигүй ч гэсэн нэг хүнсний дэлгүүр нээхэд л зөвшөөрөл аваад байдаг. Энэ нь иргэдээ нэгдүгээрт хүндрүүлэх, хоёрдугаарт, чөлөөтэй худалдаа наймаа хийвэл хууль дүрэм зөрчсөн болж, зохицуулах гэж байна гээд иргэдээ бүгдийг нь хэрэгтэн болох ийм юм руу ороод байгаа шүү дээ. Үүнийг хялбаршуулах талаар юу бодож байгаа вэ? Яаж тусгаж өгч байгаа вэ гэсэн асуулт байна.
Г.Баярсайхан: -Төрийн нарийн бичгийн дарга Батболд хариулъя.
Ж.Батболд: -Цолмон гишүүний асуултад, эхнийх нь ургамлын гаралтай түүхий эдийг ургамал болоод түүний гаралтай түүхий эдийг импортлох асуудал гэж байгаа. Энэ бол гол санаа нь Монгол орны унаган ургамлыг хамгаалах зориулалттай юм. Ер нь Шинэ Зеланд ч гэдэг юм уу, тийм оронд карманыг нь хүртэл нэгжиж, ургамлын үр ирчихсэн юм биш байгаа гэж хатуу хориглодог л доо. Жишээлбэл, хойд Америкт бараг 200, 300 жилийн өмнө манай говийн сухай оччихсон. Одоо тэнд нутгийн унаган ургамлыг нь түрээд энэ маань маш том аюул болж байгаа. Яг ийм зорилгоор үүнийг хийж байгаа юм. Гааль дээр гэхээр мэргэжлийн хүмүүс их дутагдах байх. Үндсэн яамандаа байвал иргэн ч бай, аж ахуйн нэгж ч бай, аль ч зорилгоор бай үүнийг зайлшгүй зөвшөөрөл авах шаардлагатай гэж манай мэргэжлийн хүмүүс хэлж байгаа юм. Гол зорилго бол ийм л учиртай хамгаалж байгаа.
Хоёр дахь зүйл, бугын эвэр, гарал үүслийн гэрчилгээ ярьж байна. Ер нь иргэн гээд сул тавьчихаар аж ахуйн нэгж нь иргэдээрээ цуглуулчихдаг. Эсвэл янз бүрийн маягаар ан амьтныг агнаад унасныг нь биш ийм маягаар бугын эвэр цуглуулах ийм боломж гардаг учраас л хамгийн гол нь гарал, үүслийн гэрчилгээтэй л болгох гээд байгаа юм. Түүгээд, энэ миний түүсэн нь гээд түүнийгээ засаг дарга, эрхэлсэн байгууллага, аймаг, нийслэлийнхээ байгаль орчны асуудал эрхэлсэн байгууллагаараа гарал, үүслийн гэрчилгээ гаргуулчихвал цааш нь арилжаалах ийм боломжтой. Ийм л зорилгоор гол нь үүнийг байлгаж байгаа юм. Өмнө нь ингэж байгаагүйгээс болоод Монгол орон бугагүй болох шахсан шүү дээ. Одоо сэргэж байгаа. Хэрвээ үүнийг замбараагүй байдал үүсгэх юм бол дахиад л бугаа алаад, агнаад эхлэх ийм байдал үүсэж магадгүй гэсэн зорилгоор энэ зөвшөөрлийг үлдээсэн байгаа.
Г.Баярсайхан: -Гишүүд асуулт асууж, хариулт авч дууслаа.
Н.Энхтуяа: -Яг энэ хуульд онцгой зөвшөөрлөөс бусад нь эрхээ шилжүүлэх боломжтой. Тийм учраас Байгаль орчны яам энэ эрхээ шилжүүлээд өөр албан тушаалтнаа тэр газар нь суулгаад эрхээ шилжүүлэх процессын дагуу энэ хуулийнхаа хүрээнд ямар нэгэн хүнд суртал үүсгэхгүйгээр зөвшөөрлийг олгох процессыг нь хөнгөвчлөөд явах боломжтой.

Г.Баярсайхан: -Асуулт асууж, хариулт авч дууслаа.
Одоо төслийн талаарх зарчмын зөрүүтэй саналын томьёололтой гишүүд байгаа байх. Саналын томьёоллоо танилцуулъя.

-Оюунгэрэл гишүүн.

Ц.Оюунгэрэл: -Гурван санал байна. 

1.Түрүүн Оюун сайд бас хэлж байсан. Алдаа гараад, алдаатай орчихсон юм гэсэн тэр заалтыг буцаах зарчмын зөрүүтэй санал гаргаж байна. Тэр нь 1-17 гэсэн код бүхий “ойгоос хэрэглээний мод болон түлээний мод бэлтгэх зөвшөөрөл олгох эрх бүхий этгээд сум дундын болон сум, дүүргийн ойн анги” гэсэн энэ зөвшөөрлийг буцааж нэмэх ийм санал байна.

Г.Баярсайхан: -Шууд санал хураагаад явчихъя.

Ц.Оюунгэрэл: -Тус бүрд нь үү?

Г.Баярсайхан: -Санал хураая.

Ц.Оюунгэрэл: -Түлээний модыг ойгоос авдаг гоожин, хэрэглээний гоожинг байхгүй болгочихсон. Түүнийг нь буцааж оруулж байгаа юм. Тэгэхгүй бол ойн, модны хулгай замбараагүй болох гээд байгаа юм. Цаашдаа хулгайгаа ялгаж чадахгүй болно шүү дээ.

Г.Баярсайхан: -Оюунгэрэл гишүүний зарчмын зөрүүтэй саналаар санал хураая. Би та бүхэнд уншиж өгье.

1-17 гэсэн код бүхий ойгоос хэрэглээний мод болон түлээний мод бэлтгэх зөвшөөрөл олгох эрх бүхий этгээд сум дундын болон сум, дүүргийн ойн анги гэсэн зүйл нэмэх. Дэмжиж байгаа гишүүд товчоо дарна уу.

Зөвшөөрсөн

6

Бүгд

60,0 хувийн саналаар дэмжигдлээ.

-Арвин гишүүн ээ, та яагаад санал хураалтад оролцохгүй байна вэ?

Оюунгэрэл гишүүн дараагийн саналаа хэлье.

Ц.Оюунгэрэл: -2 дахь санал, хуульд байхгүй нэг заалтыг хоосон номер тавиад ороод ирчихсэн нэг заалт байгаа. “Хүнсний тухай хуулийн 13.1.7 гэсэн заалт байхгүй байгаа юм. Тэгээд, Хүнсний тухай хуулийн төддүгээр заалтыг хасах гэсэн ийм заалт явж байгаа юм. Энэ зүйл, заалт нь өөрөө техникийн алдаатай зүйл, заалт байгаа учраас хасъя гэсэн санал гаргаж байгаа юм.
Г.Баярсайхан: -Дэмжиж байгаа гишүүд товчоо дарна уу.

60,0 хувийн саналаар санал дэмжигдлээ.

-Оюунгэрэл гишүүн дараагийн саналаа хэлье.
Ц.Оюунгэрэл: -3 дахь санал нь, үржлийн малыг экспортлох, амьтан экспортлох хоёрыг салгах ийм санал байгаа юм. Тэгэхгүй бол мал, амьтан гээд цуг орчихсон яваад байгаа нь өөрөө дараа нь амьтан дээр асуудал гаргаад, малынх нь асуудалтай холилдоод ингээд явчихаж магадгүй байгаа учраас би Зөвшөөрлийн жагсаалт батлах тухай хуулийн төслийн 1 дүгээр зүйлийн “үйлдвэр, хөдөө аж ахуйн чиглэлээр” гэсэн хэсгийн 9-03 код бүхий зөвшөөрлийг “Үржлийн мал экспортлох” гэж өөрчилж зөвшөөрлийн төрлийг тусгай болгох гэсэн ийм зарчмын зөрүүтэй санал оруулж байна.
Г.Баярсайхан: -Санал хураая. Дэмжиж байгаа гишүүд товчоо дарна уу.

80,0 хувийн саналаар санал дэмжигдлээ.

-Энхбаяр гишүүн ээ, танд санал байна уу? Бид саналаа Эдийн засгийн байнгын хороонд хүргүүлнэ.

Дэмбэрэл гишүүн саналаа хэлье.

С.Дэмбэрэл: -Би ер нь түрүүн Энхтуяагаас асуухдаа хэлчихсэн. Гэрээ хэлцлээр шийдчихээр маш олон ийм юм хуулийг оруулж ирж, бэлдэж байхад байсан. Тийм учраас тэрийг хасах. Ер нь манай бизнес эрхлэгчдийн индекс гээд Дэлхийн банкных, авлигын төсөөллийн тухай индекс овоо гайгүй болоод, ер нь Зөвшөөрлийн тухай хууль бол зарчмын ач холбогдолтой хууль. Тийм учраас Засгийн газар ерөнхийдөө техникийн энэ алдаануудыг дахин маш сайн үзэх хэрэгтэй байна. Иймэрхүү илүү, дутуу орж ирсэн, нэмье гэсэн юмнуудыг хамгийн хатуу байдлаар харж судлах ёстой. Хасъя гэсэн юман дээр уян хатан хандах ёстой. Ингээд саяын зарчмын зөрүүтэй саналыг дэмжиж өгөхийг хүсэж байна. Баярлалаа.

Зөвшөөрлийн жагсаалт батлах тухай хуулийн 94.5.15 буюу “барилга, хот байгуулалтын чиглэлээр” гэсний 5-15 код бүхий газрын төлөв байдал, чанарын улсын хянан шалгалт хийх, газрын нөхөн сэргээлт хийх, мэргэжлийн байгууллагын эрх” гэснийг хасах.
Г.Баярсайхан: -Санал хураая.
Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

-Цолмон гишүүн саналаа хэлье.

Ц.Цолмон: -Газрын өмчийн харилцааны 3 дээр “Монгол Улсын иргэнд газар өмчлүүлэх эрх” гээд. Энэ чинь хуулиар олгочихсон эрхийг бас дараа нь тусгай зөвшөөрөл өгөх гээд байгаа юм уу? Энэ дээр нэг тайлбар хийгээд, үүнийг хасчихвал яасан юм бэ гэсэн саналтай байна. Монгол Улсын иргэн газар өмчилнө гээд хуулиар олгосон эрх байгаа шүү дээ. Үүнд бас ямар тусгай зөвшөөрөл нэмж өгөх гээд байгаа юм бэ? Хуулийнхаа дагуу л явах юм биш үү? Хасах саналтай байна.

Г.Баярсайхан: -Энэ ойлгомжтой асуудал шүү дээ. Санал хураах шаардлагагүй юм байна.
Би гурван санал уншъя.

9-03 код бүхий зөвшөөрлийн дараа “Хэрэглээний мал амьтныг экспортлох” гэж нэмэх. Энэ тайлбарыг Туваан сайд хийчих үү.

Ц.Туваан: -“Хэрэглээний мал” гэдэг дээр үржлийн бус малыг, өөрөөр хэлбэл, эр, үржлийн бус малыг хэлж байгаа. Малыг экспортод гаргах асуудал одоогоор зохицуулалтгүй яваад байгаа. Энэ асуудал эрхэлсэн төрийн төв байгууллагаас огт зохицуулалтгүй явж байгаа. Энэ асуудлыг квотод оруулах нь зүйтэй байх гэж санал өгч байгаа. Өөрөөр хэлбэл, мах гэдэг маань өөрөө стратегийн хүнсэнд орчихсон байдаг. Гэтэл малыг нядалж байж мах гардаг. Энэ мал нь өөрөө экспортод гарах нь зөвшөөрөл, квотгүй. Дээр нь мөн үндэсний үйлдвэр дэмжих дээр малаас гарч байгаа арьс шир, мах, дайвар бүтээгдэхүүн зэргийг нэмүү өртөг шингээж дотооддоо аль болохоор нядлах тал дээр манай яам байгаа. Үржлийнх нь түрүүн зохицуулагдаад явчихсан.

Г.Баярсайхан: -Асуудал тодорхой байна. 

70,0 хувийн саналаар санал дэмжигдлээ.

Дараагийн саналыг хэлье.
9-05 код бүхий зөвшөөрлийн дараа “Малын эм худалдах” гэж нэмэх. Туваан сайд тайлбараа хийе.

Ц.Туваан: -Малын эм худалдах асуудал мөн ямар нэгэн зохицуулалт, зөвшөөрөлгүй явагдаж байгаа. Өөрөөр хэлбэл, хэн дуртай нь малын эмийг ямар нэгэн зөвшөөрөлгүйгээр худалдаалж байгаа. Энэ нь эргээд малд тариад шууд хүнсэнд хэрэглэгдээд явдаг. Өөрөөр хэлбэл, хүний эрүүл мэндтэй шууд холбоотой асуудал учраас үүнийг бас тодорхой зөвшөөрлөөр худалдаалах нь зүйтэй гэсэн ийм үндэслэлтэй байгаа.

С.Дэмбэрэл: -ОХУ-д үйлдвэрлэснийг хэлээд байна уу? Одоо монголчууд аваад яадаг ч гэлээ.

Ц.Туваан: -Тэр ч орно. Түүнээс гадна малын бүх эм, ямар нэгэн вакцин,  тарианууд бүгд зөвшөөрөлгүй орж байгаа юм.

Г.Баярсайхан: -Энэ зөв өө. Хяналтандаа байлгахгүй бол болохгүй шүү дээ. Малын эм, хүний эм хамт зарагдаад хяналтгүй байж болохгүй.
Дэмжиж байгаа гишүүд товчоо дарна уу.

80,0 хувийн саналаар санал дэмжигдлээ.

 9-06 код бүхий “Малын эмийн улсын бүртгэл” гэснийг хасах. Туваан сайд тайлбар хийе.

Ц.Туваан: -Энэ дээр малын эм бол бүртгэл нь заавал тусгай зөвшөөрөлтэй байгаад байх шаардлага байхгүй. Өөрөөр хэлбэл, тэртэй тэргүй эм, эмнэлгийн хэрэгслийн тухай хуульд энэ нь бүртгэгдээд явчихсан байгаа эм давхар байгаа учраас үүнийг хасаж болох юм.

Г.Баярсайхан: -Санал хураая.

90,0 хувийн саналаар санал дэмжигдлээ.
-Эрдэнэчимэг гишүүн сая чөлөө аваад гарсан. Ирцэд орсон. Бичгээр саналаа өгсөн учир итгэмжлээд Оюунгэрэл гишүүн уншина.
Ц.Оюунгэрэл: -Хөдөө аж ахуйн зөвшөөрөлтэй холбоотой. 9-09 код бүхий “Ургамал хамгаалахад ашиглах бодисыг импортлох үйл ажиллагаа эрхлэх” гэснийг хасах. 9-09 “Тамхи үйлдвэрлэх” гэдгийг нэмэх гэсэн ийм саналыг Эрдэнэчимэг гишүүн гаргасан. Энэ дээр санал хураалгаж өгнө үү.
Бас хөдөө аж ахуйн чиглэлээр Зөвшөөрлийн жагсаалтын тухай хуульд “хивэг экспортлох” гэж жагсаалтад шинээр оруулах. Хоёрт нь, таримал ургамлын үр үйлдвэрлэх гэж оруулах гэсэн.

Г.Баярсайхан: -1 дээр тамхи юу болов? Та тайлбар хий дээ.

Ц.Оюунгэрэл: -Үүнийг би өөрчлөх санал гэж ойлгож байна. Яагаад гэвэл 9-09 гэсэн код дээр ургамал хамгаалахад ашиглах бодисыг импортлох үйл ажиллагаа эрхлэх гэж байгаа юм байна. Үүнийг нь хасаад яг энэ код дээр нь тамхи үйлдвэрлэх гэж нэмж өгөөч ээ гэсэн ийм санал.

Г.Баярсайхан: -Туваан сайд бас нэмье гэж байна.

Ц.Туваан: -9-08, 9-09 код яг ижил утгатай зүйл давхардаад орчихсон юм билээ. Тэгэхээр 9-08 дээр ургамал хамгааллын бодис импортлох, 9 дээр ургамал хамгаалахад ашиглах бодис импортлох гээд, ижилхэн юм байгаа учраас 9-09-ийг нь хасаад, үүний оронд тамхи үйлдвэрлэх асуудал огт квотлогдохооргүй орхигдчихсон байгаа асуудал. Үүнийг нь энэ код дээр нь оруулж болох юм гэсэн. 
Г.Баярсайхан: -Санал хураая.

80,0 хувийн саналаар санал дэмжигдлээ.

Ц.Оюунгэрэл: -Дараагийн санал. Зөвшөөрлийн жагсаалтын тухай хуульд хивэг экспортлох гэдэг зүйлийг оруулах, мөн таримал ургамлын үр үйлдвэрлэх гэж  оруулах гэсэн ийм хоёр зүйлийг шинээр оруулахыг нэг дор бичсэн байна.

Г.Баярсайхан: -Санаа нь юу яваад байгааг тайлбарла даа. Дэд сайд Туваан.

Ц.Туваан: -Хивэг дээр одоо хивгийн экспортын асуудал одоо ямар ч зохицуулалтгүй, ямар ч зөвшөөрөлгүй байгаа. Тэр нь юу вэ гэхээр манай яам, Хятадын Чанар, хорио цээрийн газар хоёр хоорондоо тохиролцоод Хятадын талаас ирсэн эрсдлийн үнэлгээний баг нь энэ, энэ үйлдвэрүүдийн хивгийг авч болно гэсэн үйлдвэрүүдийн хивэг шууд гарчхаж байгаа. Хивэг маань өөрөө монголчуудад малаа тэжээдэг, дээр нь туслах аж ахуй эрхлэхэд энэ жил, өнгөрсөн жил хоёр цаг агаар сайхан байгаа учраас бас харьцангуй мэдэгдэхгүй байж магадгүй. Ер нь тэжээл гэдэг утгаараа хэрэглэгддэг ганц эд. Тэгэхээр экспортод зөвшөөрөлгүй гараад ирэхээр үнэ нь өгсөх, олдоц буурах гэсэн ийм эрсдлүүд гараад байгаа учраас үүнийг улирлын чанартай квотолж өгөхийг нь хөдөө аж ахуйн асуудал хариуцсан байгууллага нь хариуцаад зохицуулалтыг нь хийгээд явъя гэдэг ийм тайлбар.
С.Дэмбэрэл: -Бид Монгол Улсын эдийн засаг, экспортыг солонгоруулъя гээд экспортынхоо бичиг баримтуудыг багасгаад, 12 байсныг нь 4 болгоод, ялангуяа уул уурхайн бус экспортод аливаа нэг хориг саад, түүний дотор тооны хязгаар энэ бүхнийг больё гээд байхад, одоо юу яриад байна вэ? Танай яам чинь экспортыг дэмжих ёстой яам шүү дээ. Тэр тусмаа хөдөө аж ахуйн гаралтай бүтээгдэхүүний экспортыг дэмжих ёстой. Доторх баланс бол зах зээлээрээ шийдэгдэх ёстой. Холбогдох үедээ бас засаг өөрөө тодорхой ажил зохион байгуулаад, хэрэв шаардлагатай хивгийн хэрэгцээг хангах тал дээр ажиллагаа зохион байгуулж болно шүү дээ. Үүнийг яах гэж заавал квотлох гээд байгаа юм бэ? Энэ квотуудыг багасгая гэсэн хуулийн мөн чанар нь энэ шүү дээ. Хуулийнхаа амин сүнс рүү дайрсан ийм юмнууд хийгээд байж болохгүй шүү дээ. Ийм учраас манай гишүүд энэ үзэл санааг дэмжээсэй гэж бодож байна. Энэ шаардлагагүй.
Г.Баярсайхан: -Саналаа хураая. Дэмжиж байгаа гишүүд товчоо дарна уу.

30,0 хувийн саналаар санал дэмжигдсэнгүй.

Дараагийн санал.

Ц.Оюунгэрэл: -Зөвшөөрлийн жагсаалт батлах тухай хуулийн төслийн 1 дүгээр зүйлийн “байгаль орчны чиглэлээр” гэсэн хэсгийн 1-05 гэсэн код бүхий зөвшөөрлийг дор дурдсан байдлаар өөрчлөн найруулах гэсэн санал оруулж байна. Энэ найруулга нь “зөвшөөрлийн нэр төрөл, ахуйн зориулалтаар цооног өрөмдөх, худаг гаргах, голоос суваг шуудуу татах зөвшөөрөл олгох эрх бүхий этгээд гэдэг нь аймаг, нийслэлийн байгаль орчны алба” гэж өөрчлөх гэсэн санал.
Г.Баярсайхан: -Редакц, нэр томьёог жигдэлж байгаа гэж ойлгож байна. Санал хураая.

70,0 хувийн саналаар санал дэмжигдлээ.

Дараагийн санал.
Ц.Оюунгэрэл: -Зөвшөөрлийн жагсаалт батлах тухай хуулийн 1 дүгээр зүйлийн “байгаль орчны чиглэлээр” гэсэн хэсгийн 1-06 гэсэн код бүхий зөвшөөрлийг дор дурдсан байдлаар өөрчлөн найруулах. Үүнд зөвшөөрлийн нэр төрөл гэдэг нь газрын доорх болон гадаргын усны эх үүсвэрийг үйлдвэрийн зорилгоор ашиглах, зөвшөөрөл олгох эрх бүхий этгээд нь Сав газрын захиргаа, Аймаг, нийслэлийн байгаль орчны алба, сум дүүргийн засаг дарга”.

Г.Баярсайхан: -Дэмжиж байгаа гишүүд гараа өргөнө үү.

80,0 хувийн саналаар санал дэмжигдлээ.

Г.Баярсайхан: -Дараагийн дөрвөн санал байна.
. “1-16 гэсэн код бүхий хувиргасан амьд организмыг экспортлох, импортлох, дамжин өнгөрүүлэх, ашиглах тусгай зөвшөөрөл олгох эрх бүхий этгээд байгаль орчны асуудал эрхэлсэн төрийн захиргааны төв байгууллага” гэж нэмэх.

Хувиргасан амьд организмын тухай хуулийн 6 дугаар зүйлийн 6.1 дэх хэсэгт заасны дагуу олгогддог зөвшөөрөл Засгийн газраас Улсын Их Хуралд хуулийн төслийг өргөн мэдүүлэхдээ редакцийн болон техникийн алдаа гаргаж орхигдсон байгаа шүү. Энэ бол редакцийн алдаа. 
Санал хураая. Дэмжиж байгаа гишүүд товчоо дарна уу.

80,0 хувийн саналаар санал дэмжигдлээ.

Зөвшөөрлийн жагсаалт батлах тухай хуулийн төслийг дагаж өргөн мэдүүлэгдсэн Хувиргасан амьд организмын тухай хуульд өөрчлөлт оруулах тухай хуулийн төслийн 1 дүгээр зүйлд “5 дугаар зүйлийн  5.1.3 дахь заалт, 6 дугаар зүйлийн гарчгийн “нэвтрүүлэх” гэсний дараа “ашиглах” гэж тус тус нэмэх. Орхигдсон заалт. 
Санал хураая. Дэмжиж байгаа гишүүд кнопоо даръя.

80,0 хувийн саналаар санал дэмжигдлээ.

Зөвшөөрлийн жагсаалт батлах тухай хуулийн төслийг дагаж өргөн мэдүүлсэн Хувиргасан амьд организмын тухай хуульд  өөрчлөлт оруулах тухай хуулийн төслийн 1 дүгээр зүйлд 6 дугаар зүйлийн 6.4 дэх хэсгийн “зөвшөөрөл авах хүсэлтдээ” гэсний дараа “ Зөвшөөрлийн тухай хуулийн 17 дугаар зүйлийн 17.3-т зааснаас гадна” гэж нэмэх. Тайлбарын хувьд энэ зөвшөөрлийг авахад дээр дурдсан хуульд заасан бичиг баримтыг бүрдүүлэх шаардлагатай тул нэмсэн байгаа. 

Санал хураая.

80,0 хувийн саналаар санал дэмжигдлээ.

Зөвшөөрлийн жагсаалт батлах тухай хуулийн төслийг дагаж өргөн мэдүүлсэн Хувиргасан амьд организмын тухай хуульд  өөрчлөлт оруулах тухай хуулийн төсөлд “Хувиргасан амьд организмын тухай хуулийн  6 дугаар зүйлийн 6.4.5 дахь заалт, 6.6 дахь хэсгийг тус тус хасах” гэсэн  зүйл нэмэх. Тайлбар нь 6 дугаар зүйлийн 6.4.5 дахь заалт нь Зөвшөөрлийн тухай хуулийн 17 дугаар зүйлийн 17.3.3 дахь заалтад, 6.6 нь Зөвшөөрлийн тухай хуулийн 28 дугаар зүйл зөвшөөрлийг хүчингүй болгоход тусгагдсан. Энэ бол ойлгомжтой. Бас давхардсан байгаа учир.

Санал хураая.

80,0 хувийн саналаар санал дэмжигдлээ.
Байнгын хорооны санал, дүгнэлтийг зарчмын зөрүүтэй саналын томьёололтой хамт Эдийн засгийн байнгын хороонд хүргүүлнэ. Нэг гишүүнийг томилъё. 

-Энхбаяр гишүүнийг томиллоо.

Улсын Их Хурлын чуулганы хуралдааны дэгийн тухай хуулийн 21.5-д заасны дагуу томилж байна.

Гишүүддээ баярлалаа, хуралдаан хаая.

Бичлэг буулгасан:

ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ

